
Аливаа гадаад хэлийг мэргэжилд нь чиглэсэн байдлаар үзэж судлах  нь бие хүний өвөрмөц чанаруудыг төлөвшүүлэхэд ихээхэн хувь нэмэр оруулж  байдаг. Гадаад хэл эзэмших явцад оюутан өөрийнхөө нарийн мэргэжлийн талбарт улам их өргөн мэдлэгтэй хүмүүн болж төлөвшдөг. 

Сурган хүмүүжүүлэх ухааны онол-практикийн нэн чухал асуудлуудын нэг нь боловсрол олгох үйл явц мэргэжлийн чиглэлтэй байх асуудал юм. Их, дээд сургуулийн сургалтын үйл явцыг эрдэмтэд  оюутан суралцагсдад мэргэжилд нь зайлшгүй шаардлагатай цогц чанаруудыг, түүний дотор тухайн сонгосон мэргэжлээр амжилттай ажиллахад зайлшгүй шаардлагатай дадал чадвар хөгжүүлэхтэй холбогдуулан өөрийгөө боловсронгуй болгох үе, чухал цаг хугацаа гэж үздэг. Иймээс сүүлийн жилүүдэд контекстжүүлсэн хандлага мэргэжлийн чиглэлтэй тасралтгүй боловсролын системд өндөр нэр хүнд эзлэх болжээ.
Контекстжүүлсэн сургалт (контекстное обучение) нь  мэргэжилтний ирээдүйн мэргэжлийн үйл ажиллагааны судлагдхууны болон нийгэмшүүлэх сургалтын агуулгыг загварчилж байгаа дидактик хэлбэр, арга барил, хэрэглүүрүүдийн систем юм. Контекстжүүлсэн сургалтын хүрээнд суралцагчдаас  тэмдэгтийн тогтолцоо болсон хийсвэр мэдлэг эзэмших нь мэргэжлийн үйл ажиллагааны хөрс суурийг тавьж байдаг. Суралцахуй нь энд зөвхөн мэдлэг олж авах гэж өөрөө өөртөө хашигдах төдийгүй, харин ч мэргэжилтэн бие хүний мэргэжлийн болон  нийгмийн шинж чанаруудыг бие хүний идэвхтэй байх нэгэн хэлбэр болж байдаг аж.
Бие хүний өвөрмөц чанаруудыг хөгжүүлэх нь хамтын хүчээр хэрэгжүүлж байгаа нийгмийн шинжтэй хамтарсан үйл хэргийн үр дүн байдаг, тийм үйл бол чухамхүү сургалтын үйл явц, процесс бөгөөд энэхүү процесст нэг бүрийн, бүлгийн, юуны өмнө хамт олноороо нийлж бүтээх ажил зохих байр эзэлж байдаг. Бие хүний төрөлхийн авьяас чадвар, ирээдүйн мэргэжилтнүүдийн хөгжих нөхцөл болсон сургалтад нэг бүрчилэн хандах, хүн бүрийг хөгжүүлэх явдлыг хамтын хичээлийн хэлбэрүүдийг хэрэгжүүлэх, нэвтрүүлэх явдалтай хослуулах нь зайлшгүй чухал. Энэ бол угтаа хамтын шинжтэй мэргэжлийн хөдөлмөрт тухайн мэргэжилтнийг амжилттай бэлтгэх чухал урьдчилсан нөхцөл мөн.
Онол дээр ч тэр, практик дээр ч тэр, багшийн сургах үйл ажиллагаанаас суралцагчийн танин мэдэх үйл ажиллагаанд хүч анхаарал хандуулах талаар дорвитой шилжилт хийгдэж байгааг тэмдэглэвэл зохино. Чухам эндээс л суралцагчдын суралцах  талаараа хийж байгаа аливаа ажил, тэднийг суралцаж сурах аливаа оролдлогыг идэвхжүүлэх, сургалт болон мэргэжлийн талаасаа өөрөө өөрийгөө тодорхойлоход бие хүнийх нь онцлог чанаруудыг идэвхтэй баримтлах зэрэг шаардлага урган гарч байна. А. А. Вербицкийн тэмдэглэсэнчилэн, боловсрол, үйлдвэрлэл, шинжлэх ухааны интеграцчилал нь сурган хүмүүжүүлэх  тогтолцоо логик уялдаатай байж хэрэгжинэ үү гэхээс биш, дан ганц үйлдвэрлэл, шинжлэх ухаан хоёрын логикоор төдийлэн хэрэгждэггүй аж, яагаад гэвэл үйлдвэрлэгч хийгээд шинжлэх ухааны ажилтны үүрэг функцийг гүйцэтгэлээ, биелүүлээ гээд  оюутан хэн ч бай өөрийн үйл ажиллагааг зохион байгуулахдаа дидактикийн хийгээд сэтгэл судлал-сурган хүмүүжүүлэх ухааны мөн чанараас урган гарч байгаа шаардлагуудаас ангид суралцагч байх арггүй байдаг [1].
Мэргэжлийн сэдлэг хийгээд мэргэжлийн чиглэлийн аль аль нь хэрвээ сургалтын процесст ирээдүйн мэргэжлийн үйл ажиллагааны элементүүдийн тодорхой төлөөллүүдийн оролцоогүйгээр төлөвшиж хөгждөггүй. Энэ бол сургалтанд загвар болохуйцаар суралцагчийг ирээдүйн мэргэжлийн үйл ажиллагаанд чиглүүлэх боломж олгож байгаа контекстжүүлэх хандлага чухамхүү сургалт явагдаж байгаа тухайн газар орон, орчин нөхцөлд нэн ашигтай тусч байгаагийн гэрч юм. Бүх хичээл мэргэжлийн чиглэлтэй байх, түүний дотор “гадаад хэл” - ний хичээл мэргэжлийн чиглэлтэй байх нь нэн чухал болж байна. Их, дээд сургуульд цаг хүрэлцээгүй байгаа одоогийн нөхцөлд гадаад хэлний хичээлийн тогтолцоог суралцагчдын ирээдүйн мэргэжилд чиглүүлэх нь бүр ч чухал. Юуны өмнө сургалтын материал шилж сонгох, харилцааны сонгосон хүрээний онцлогууд тусгаж байгаа хэлний хэрэгслүүдтэй танилцуулахад тусгалаа олж байдаг мэргэжлийн харилцааны түгээмэл хүрээлэл (профессионалный профиль) – д анхаарал түлхүү хандуулах болж байгаа юм.
Хэлний бус мэргэжлийн их, дээд сургуулийн гадаад хэлний сургалтад баримталдаг контекстжүүлэх хандлага чухамдаа мэргэжилд чиглэсэн уншлагааар дамжиж хэрэгждэг. Мэргэжилд чиглэсэн уншлага  хэмээх ойлголтыг Т. С. Серова [2] авч үзэхдээ, хариу үйлдэл үзүүлэх уншлага (референтное чтение) болон мэдээлэл хүлээн авах (информативное чтение) уншлага гэж ангилжээ. Мэдээлэл хүлээн авах чиглэлтэй уншлага гэдэгт бид, Т. С. Серовая – гийн үзэж байгаачилан, мэргэжлийн чиглэлтэй мэдээллийн хэрэгцээг хангах хэмжээний уншлагыг ойлгож байгаа бөгөөд энэхүү процессийн явцад нэн хэрэгцээтэй мэдээлэл суралцагч буюу мэргэжилтний зүгээс үнэлэгдэж, эзэмшигдэж, хэрэглэгдэж, эцэстээ уншиж байгаа хүнээрээ дахин шинээр бүтээгдэж байдаг ажээ.
Мэргэжилд чиглэсэн уншлагын нэгэн төрөл болсон мэдээлэл хүлээн авахад чиглэсэн уншлагын өвөрмөц шинжүүд гэвэл: мэргэжлийн үйл ажиллагаанд захирагдсан байх, уншигчийн мэргэжлийн хур, дэвсгэр мэдлэгээс хамааралтай байх, мэргэжлийн харилцааны үүрэг гүйцэтгэдэг байх, мэргэжлийн хувьд үнэ цэнэтэй мэдээлэл олж авахад чиглэсэн байх зэрэг болно.
 Дүрийн тоглолт хийхэд суралцагчид төрөл бүрийн дүрд тоглонгоо гадаад хэлээр аман яриагаа хөгжүүлээд зогсохгүй, бас ирээдүйн мэргэжилд нь зайлшгүй шаардлагатай тодорхой практик дадал чадваруудыг эзэмшдэг. Тоглолтын явцад үүсч байгаа төрөл бүрийн нөхцөл, төрөл бүрийн асуудлуудад задаргаа шинжилгээ хийдэг байх нь  оюутан суралцагчдад олж авсан онолын мэдлэгээ ухаарах, бодитой шийдвэр гаргах дадал чадвар төлөвшүүлэхэд үлэмж тус дөхөм үзүүлдэг. 
Мэргэжилтэн бэлтгэж байгаа агуулга  нь зөвхөн мэргэжилтэн мэргэжлийн цар хүрээнд хамаарах мэдлэгийг ханган нийлүүлж байдаг судалж байгаа хичээл хичэлийн агуулгаар хязгаарлагддаг байх ёсгүй гэдгийг анхааралдаа авах нь чухал. Хамт олны дунд багаар ажиллах, үйлдвэрлэлийн зохион байгуулагч байх зэрэг чадварыг хангах хэмжээний нийгэмшүүлэх талын агууулгыг урьдчилан зайлшгүй төлөвлөдөг байх хэрэгтэй болж байна. Дүрийн тоглолт  аливаа даалгаварыг хамтран биелүүлэх, тоглолтод гарч байгаа асуудлуудыг шийдвэрлэх арга замыг санал болгож байдаг учраас  чухам иймэрхүү хичээлүүд л харилцааны харилцан идэвхтэй байх чадваруудыг хөгжүүлэхэд тус дөхөм үзүүлж байдаг. Дүрийн тоглолт бидэнд тун үр дүнтэй санагдаж байгаа юм, учир  нь ирээдүйн мэргэжлийн үйл ажиллагаанд хамгийн их ойртсон суралцах орчинг бүрдүүлж байдаг төдийгүй хичээлийн үед төлөвшсөн чадвар дадал бодит нөхцөл байдал болж шижих явдлыг хөнгөвчилж байдаг.
Гадаад хэлийг мэргэжилд  чиглүүлж судлах нь ирээдүйн мэргэжилтэнд бие хүний өвөрмөц чанарууд бүрэлдэн төлөвшихөд ихээхэн хувь нэмэр оруулж байдаг, иймээс  түүний сонирхож байгаа үйлдвэрлэлийн салбарын өнөөгийн байдал, уг салбарт гарч байгаа шинэ шинэ ололт амжилтуудыг таньдаг, мэддэг байх нь  нэн чухал. Гадаад хэл эзэмших явцад суралцагч өөрийн мэргэжлийн талбартаа улам өргөн мэдлэгтэй болдог.
Контекстжүүлсэн хандлага нь гадаад хэлийг сургалтын анхны өдрөөс эхлэн харилцааны хэрэгсэл болгон ашиглах  боломж олгодог. Түүнээс гадна, контекстжүүлсэн хандлага гадаад хэлийг бие даан судлах явдлыг ч урамшуулж байдаг. Гадаад хэл судалснаар оюутан суралцагсад өөрийн мэдлэг, дадал, чадвараа гадаадын мэргэжил нэгт хүмүүстэй  харилцах, эрдэм шинжилгээний төсөлт ажил, хэлэлцүүлэгт оролцоход тус тус хэрэглэхэд бэлэн байх ёстой.
Тийнхүү сургалтыг контекстжүүлэх хандлагын үүднээс  хүний мөн чанар нь чухамхүү үйл ажиллагааны явцад илэрч төлөвшдөг. Дуураймал маягийн  сургалтын загваруудад ч гэсэн, хичээл дээр хийдэг даалгаварууд хүртэл  “утгагдаж байгаа / гарган авч”  байгаа мэдээлэл (вычерпываемая информация) - ийг ирээдүйн мэргэжлийн үйл ажиллагааны орчин нөхцөлтэй   уялдуулах замаар тэмдэгтийн систем болох текстийн хүрээнээс суралцагчийг аль болох түргэн татан гаргах, аль болох чөлөөлөх гарцыг санал болгодог, иймэрхүү мэдээлэл нь мэргэжлийн үйл ажиллагаанд зохицуулах, тохируулах, донж тэнцвэрийг тааруулах төдий  үүрэгтэй байдаг.
Иймээс гадаад хэлний сургалтын процесст суралцах үйл бүхэлдээ мэргэжилд чиглэсэн байх нь сургалтын материал дахь мэргэжлийн ач холбогдолтой мэдээллийн хүрэлцээ, ирээдүйн мэргэжлийн үйл ажиллагааны хэлбэрүүдэд ойртсон сургалтын арга, хэлбэрийн шилэлт сонголт, суралцагчдын хувийн идэвх санаачилга, өөрийгөө илэрхийлэх, өөрөө өөрөө сурч боловсрох, өөрийгөө хүмүүжүүлэх, өөрийгөө хөгжүүлэх боломжуудыг суралцагчдад олгох замаар тус тус дамжиж хэрэгждэг байна. 

